[bookmark: _Hlk527035769]


MALTA




KAMRA TAD-DEPUTATI




KUMITAT PERMANENTI DWAR IL-ĦATRIET PUBBLIĊI
(Rapport Uffiċjali u Rivedut)



IT-TLETTAX-IL PARLAMENT




Laqgħa Nru 1
It-Tlieta, 20 ta’ Marzu 2018









Stampat fl-Uffiċċju tal-Iskrivan
Kamra tad-Deputati
Malta




Prezz €2.50





IT-TLETTAX-IL PARLAMENT





KUMITAT PERMANENTI DWAR IL-ĦATRIET PUBBLIĊI

Il-Kumitat iltaqa' fil-Parlament, il-Belt Valletta, fil-7:24 p.m.






IĊ-CHAIRPERSON (Onor. Edward Zammit Lewis): Nagħti merħba lil kull min hawn preżenti għal dan il-kumitat ġdid. Din hija, biex ngħid hekk, laqgħa storika għall-kumitati parlamentari billi permezz ta’ emendi li saru għall-Kap. 497 tal-Liġijiet ta’ Malta, il-Public Administration Act, ġie fformat kumitat permanenti ieħor li huwa l-Kumitat Permanenti dwar il-Ħatriet Pubbliċi jew preċiżament dwar Skrutinju ta’ Ċerti Ħatriet Pubbliċi. Din hija l-ewwel laqgħa ta’ dan il-kumitat permanenti ġdid.


PROĊEDURA LI SE TIĠI SEGWITA MILL-KUMITAT

IĊ-CHAIRPERSON: L-ewwel item fuq l-aġenda hija l-proċedura li għandha tiġi segwita mill-kumitat. Nixtieq ngħid li proċeduralment aħna ċirkoskritti wkoll mill-passi li hemm fil-liġi dwar kif għandna naġixxu. Kif ġie komunikat mill-Ministeru għall-Affarijiet Barranin u Promozzjoni tal-Kummerċ  u bl-għajnuna abbli tal-Iskrivan tal-Kamra, aħna skattajna dan il-proċess. Kont f’kuntatt kontinwu mal-Onor. Carmelo Mifsud Bonnici wkoll fejn informajtu dwar x’kien qed jiġri u ovvjament anke għalija kien test biex inkunu ċerti li qegħdin nimxu sew ma’ din il-proċedura. 

Xtaqt mingħandkom osservazzjonijiet dwar il-proċedura. Illum se jkollna l-ewwel persuna quddiem il-kumitat.  L-Onor. Carmelo Mifsud Bonnici.

ONOR. CARMELO MIFSUD BONNICI: Nixtieq nagħmel rimarka ġenerali. Din id-darba ġejna f’pożizzjoni fejn ġejna ftit issikkati u naħseb anke l-Iskrivan tal-Kamra ġie ftit issikkat, għax irċevejna r-risposti l-Ħadd jew ilbieraħ, it-Tnejn. 

Naħseb tajjeb li meta wieħed jerġa’ jagħmel kumitat ta’ skrutinju ieħor, l-ispacing taż-żmien ikun ftit aktar ampju. Jirriżulta li wieħed minn dawn il-kandidati għandu risposta pjuttost twila fuq id-domanda li għamilnilu u allura wieħed ikun irid ftit taż-żmien biex jgħarbel u biex ikun f’pożizzjoni li jagħmel skrutinju ta’ dak li jkun qed jingħad. Naħseb li għal li ġej wieħed irid jieħu ħsieb li t-timing ikun – dan iktar għall-Iskrivan tal-Kamra milli għalik, Sur President - ftit iktar ampju. Dan biex anke jkollna dak il-perijodu li fih wieħed ikun jista’ jiddiskuti ftit iktar anke internament. F’dan il-każ jidher li hawn ħafna risposti tajbin, imma ejja nimxu minn hawnhekk.
IĊ-CHAIRPERSON: L-Onor. Clyde Puli.

ONOR. CLYDE PULI: Anke f’każijiet oħrajn, mhux neċessarjament għal dan il-każ, nassumi li l-ministeru aġġornat ikun għamel id-due diligence report tiegħu. Din tista’ tkun disponibbli għall-kumitat? Irid jitqabbad research analyst jagħmel id-due diligence hu? Jew irridu, bir-riżorsi limitatissimi jew nulli – għallinqas f’dan il-każ sal-lum – nagħmuhom aħna? Għax ovvjament inkunu qegħdin nieħdu deċiżjoni litteralment to the best of all knowledge. Jiġifieri jekk irridu li jkollna skrutinju tajjeb, forsi wieħed ikun jista’ jara dawn l-affarijiet.

ONOR. CARMELO MIFSUD BONNICI: Aħna qegħdin nindikaw li mhux ġejjin biss ambaxxaturi, imma ġejjin nies oħrajn. Aħna jidhrilna li m’għandniex aċċess għal ċerta informazzjoni, speċjalment dik marbuta ma’ jekk xi ħadd wettaqx jew le delitti u allura tajjeb ikun hemm clean bill on board, biex nużaw dan it-terminu merkantili, li xi ħadd jiġi biha u jforniha. 

Anke l-ministeri partikolari jistgħu jfornuha, u dan biex ma jkollniex il-problema li dan il-kumitat għada pitgħada jiġi f’sitwazzjoni fejn japprova lil xi ħadd li jinstab li għandu din is-sitwazzjoni. Aħna nistgħu nitolbuha, jiġifieri nistaqsu lil dak li jkun għaliha, imma naħseb ikun tajjeb bħala proċedura li kull ministeru li se jkun qiegħed iressaq lil xi ħadd iġib ftit dan id-due diligence li fih jispjega dawn l-affarijiet.

IĊ-CHAIRPERSON: L-Onor. Emanuel Malia.

ONOR. EMANUEL MALLIA: Ovvjament dak li qed jgħid il-kollega tiegħi l-Onor. Carmelo Mifsud Bonnici huwa validu, imma hawnhekk qegħdin nitkellmu fuq fedina penali? Jew qegħdin nitkellmu iżjed bħala l-indaġini li jagħmel secret service? Dwar xiex qegħdin nitkellmu?

ONOR. CLYDE PULI: Irid ikun hemm forma ta’ clearance, għax aħna hawnhekk se niġu qisna nagħtu l-fiat għal din il-ħatra, mentri l-informazzjoni li għandna hija limitatissima. Aħna ngħatajna CV, għamilna ftit domandi bi ftit diskussjoni bejnietna bejn wieħed u ieħor, dwar il-kompetenza tiegħu, jekk għandniex xi dubju fuq ħaġa jew oħra, imma m’hemmx xi deep digging. (Interruzzjonijiet) F’kollox naħseb jien. Xi ħadd jgħidlek: Jiena komdu bih, imma għallinqas ikun xi ħadd li ta l-assigurazzjoni tiegħu. Jiġifieri mhux aħna qisna qegħdin nagħtu l-fiat meta we are not in the know! Għax din hi l-verità, we are not in the know u lanqas għandna riżorsi biex ninvestigawh. 

IĊ-CHAIRPERSON: Proprjament hija diskussjoni pertinenti.

ONOR. CLYDE PULI: Għax l-ewwel waħda qegħdin naqilgħuha llum.

IĊ-CHAIRPERSON: Anzi, jien għamilt item apposta għax din tiddetta mbagħad kif se nimxu ‘l quddiem u l-proċedura hija importanti ħafna. Il-liġi kif inhi, l-Att nru. II tal-2008 għaddiet minn ħafna għarbiel sakemm waslet mill-aspett ta’ passi li wieħed għandu jieħu. Dawn id-domandi ovvjament wieħed jista’ jistaqsihom in case of doubt anke lill-persuna. Jiġifieri jekk qegħdin nitkellmu fuq kondotta, wieħed jista’ jitolbu l-fedina u jesebiha mar-risposti. Dan apparti d-domandi, u fl-aħħar nagħmlu xi tip ta’ referenza lill-Ministru. 

Il-liġi tagħti rimedji. Jekk ikun hemm persuna li għall-argument għandha konflitt ta’ interess fil-qadi ta’ dmirijietha, jiġifieri l-Ministru se jagħmlu chairperson ta’ awtorità regolatorja u għandna informazzjoni li dan għandu konsulenza ma’ operatur partikolari fl-istess settur, il-liġi tippermettielna li nitolbu kjarifika fuq dak il-punt lill-ministru partikolari dejjem tramite l-Iskrivan ta’ dan il-Kumitat. 

Dawn huma l-binarji li rridu naħdmu fihom. Jekk qegħdin ngħidu ġie kummissjonat due diligence, kif ippuntwalizza tajjeb l-Onor. Emanuel Mallia, due diligence imur oltre mill-kondotta, jiġifieri due diligence huwa xi ħaġa iktar wiesa’. Ma nistax ngħid li f’kull każ se jkollna due diligence f’idejna però li f’kull każ dan il-kumitat huwa liberu li jekk għandu dubju, jirreferi lill-ministru jew jistaqsi lil dak li jkun b’mod forsi aktar iebes. Din id-darba m’għamilniex hekk għax forsi ma kienx il-każ u allura morna iktar fuq is-sustanza, kompetenza, esperjenza ta’ x’tista’ tagħtina din il-persuna. Jista’ jkun hemm każijiet oħrajn fejn ikollna nistaqsu domandi aktar ebsin għax ikollna ċertu kunsens imma mhux qed jirriżultali li għandna xi constraints fil-binarji proċedurali li nistgħu nwettqu dan.

IĊ-CHAIRPERSON: L-Onor. Clyde Puli.

ONOR. CLYDE PULI: Biex inkompli niċċara, aħna m’aħniex qegħdin nitkellmu dwar il-każ li se nibdew illum.
IĊ-CHAIRPERSON: Dak lanqas għadna wasalna għalih.

ONOR. CLYDE PULI: Hekk hu, biex inkunu ċari. Dwar dak li qed tgħid int, Sur President, veru qed tgħid aħna nistgħu dejjem nagħmlu referenza lill-Ministru u nistaqsuh ħaġa jew oħra, imma għallinqas mill-ftit esperjenza li għandi, biex tistaqsi d-domandi t-tajbin trid tkun għamilt diġà riċerka tajba. Biex inti jqumlek dubju li xi ħadd għandu konflitt ta’ interess irid ikollok riċerka. Jiena qed ngħid li dan il-kumitat, għallinqas sal-lum, m’għandux ir-riżorsi tiegħu li jkun jista’ jagħmel riċerka preliminari dwar persuna. Jew se jkun hawn riżorsi minn dan il-Parlament li nistgħu nagħmlu dik ir-riċerka preliminari aħna, inkella jekk mhux hekk, min-naħa tal-Gvern irid jagħtina ċerti assigurazzjonijiet fejn pereżempju jingħad: Hawnhekk nassigurak, għandi l-clearance, iċċekkjajt dawn l-affarijiet. Irid ikollok xi ħaġa bażika bħala regola fuq kull persuna. Din ma jistax iġorrha dan il-kumitat.

IĊ-CHAIRPERSON: Jiena dejjem nassumi mhux għal dan il-Gvern biss, imma għall-gvernijiet kollha....

ONOR. CLYDE PULI: Fuq dan il-kumitat nista’ ngħid, mis-CV li rajt jidher li l-kompetenza ta’ dak li jkun tmur ‘l hawn jew tmur ‘l hemm, imma s’hemm nista’ nasal. Dan hu l-punt tiegħi.

IĊ-CHAIRPERSON: Huwa punt pertinenti, m’aħniex se nsolvuh billi nibqgħu għaddejjin, però jistgħu jinqalgħu ċirkostanzi li jkollna naraw proċeduralment kif nimxu. Jiġifieri mhux se ngħidlek li l-punt ma jistax jinqala’ f’ħatriet futuri u rridu naraw bil-liġi kif inhi kif nistgħu naslu biex ikollna din l-informazzjoni. Iva, naqbel miegħek. 

ONOR. ROBERT ABELA: Forsi jekk inżid punt wieħed biss, mhux biss bil-liġi li tirregola lilna, imma jekk se nitolbu informazzjoni mingħand enti terza li għandha l-limitazzjonijiet ta’ x’informazzjoni tista’ tipprovdi, irridu naraw li nkunu in line ukoll ma’ dik il-liġi. 

IĊ-CHAIRPERSON: Onor. Abela, għalhekk jien mhux qed nesprimi ruħi, għax irridu naraw case by case. Mid-domandi li għamlet l-Oppożizzjoni se nkun ċar f’dan il-każ, kienu domandi tajbin ħafna li ħarġu ċerti elementi meta wieħed jara r-risposti aktar dwar il-persuna u m’għandix dubju li l-Membri li hawn fil-kumitat se jibqgħu jaħdmu b’dan il-mod. Nemmen li għandna mmorru on a case by case u fejn ikun jimmerita,  ovvjament imbagħad nidħlu iktar fil-fond. Irridu naraw kif ikollna din l-informazzjoni fil-limiti li semmew l-Onor. Robert Abela u l-Onor. Emanuel Mallia li dan il-kumitat jemmen li għandu mhux limiti biss tar-riżorsi, imma limiti wkoll legali.

L-Onor. Carmelo Mifsud Bonnici.

ONOR. CARMELO MIFSUD BONNICI: Nistgħu ngħidu lil-line ministries li meta jkunu se jressqu kandidat iġibu wkoll ir-record kriminali tiegħu u statement finanzjarju tiegħu, pereżempju l-aħħar income tax return tiegħu, sempliċement biex wieħed ikun jaf li l-istat finanzjarju u l-istat tiegħu huwa tajjeb. Kif qal tajjeb l-Onor. Robert Abela, aħna ma nistgħux inġibu dik l-informazzjoni għax hemm il-liġi li tipprojbixxina, però nistgħu nagħmlu bħala proċedura li l-line ministry jitolbu lill-kandidati li se jressqu li jġibu wkoll a konjizzjoni tal-kumitat dak li għadni kif semmejt.  Jekk hawn qbil dwar din, naħseb that is the basic of basics. 

IĊ-CHAIRPERSON: L-Onor. Emanuel Mallia.

ONOR. EMANUEL MALLIA: Naħseb dawn il-kummenti huma validi u ovvjament l-animu, l-interess tagħna hu li jekk jiġi approvat xi ħadd hawnhekk, ovvjament wieħed jassigura ċerti affarijiet. Biex nerġa’ nagħmilha ċara hawn qegħdin nitkellmu b’mod ġenerali u mhux qegħdin nirreferu għall-kandidati li għandna quddiemna. Żewġ aspetti fil-ħajja li jistgħu jtellfuk fi qualsiasi kariga hija li jkollok record kriminali li allura tkun għaddejt minn ċertu ksur tal-liġi penali u l-oħra li jkollok ċerta sitwazzjoni finanzjarja. Hawnhekk m’hemmx għalfejn nitolbu li bniedem ikun sinjur, imma li jkollna l-assigurazzjoni li l-individwu ma jispiċċax jabbuża mill-kariga li  nkunu se noffrulu għaliex ikun in dire straits. 

Għalkemm l-animu tagħna huwa wieħed, naħseb l-esperjenza se tgħallimna każ b’każ. Aħna ngħixu f’pajjiż żgħir u ejja nkunu onesti ma’ xulxin, nafu lil xulxin abbastanza tajjeb. Iċ-ċans hu li n-nies li se jiġu quddiemna għal dawn il-karigi se nkunu nafuhom jew għandna l-mezz kif nistgħu nkunu nafuhom. Allura naħseb rather li niġġeneralizzaw, ikun tajjeb li naraw il-każijiet as they come along, għaliex jekk ikollna xi ħadd li qed jiġi suġġerit lilna però hemm xi suspett fondat li l-qagħda finanzjarja tiegħu mhijiex daqshekk tajba jew għandu record kriminali, sta għalina li m’hemmx għalfejn noqogħdu noħorġuha pubblika din il-ħaġa, imma nagħmlu l-indaġini tagħna. 

ONOR. CLYDE PULI: Imma din se tkun proċedura standard? Dan il-punt tiegħi. Ma taħsibx li għandha ssir dejjem?

IĊ-CHAIRPERSON: Onor. Puli, mhux qed tinkwetani għaliex xorta taqa’ fil-binarji tad-domandi li nistgħu nagħmlu. 

ONOR. CLYDE PULI: Allura jew se nagħmlu domanda standard kull darba....

IĊ-CHAIRPERSON: Jien mhux qiegħed hawnhekk biex inżomm lilkom milli tagħmlu d-domandi sakemm ma jkunux ovvjament domandi banali. Imma jekk tgħidli li qed tibża’ li l-qagħda finanzjarja ta’ dan tista’ tipperikola l-qadi ta’ dmirijietu, jew ir-record tiegħu kriminali ta’ ħames snin ilu....(Interruzzjonijiet)

ONOR. CLYDE PULI: Jista’ ikun li l-qagħda finanzjarja tiegħu tajba ħafna tkun ġejja minn fatti oħrajn, mhux hekk?

IĊ-CHAIRPERSON: Iva, appuntu.

ONOR. CLYDE PULI: Pereżempju minn ħbiberiji li m’għandhomx ikunu. Dak hu l-punt.

IĊ-CHAIRPERSON: Għalhekk l-Onor. Emanuel Mallia qed jgħidlek li għandna neħduha case  by case għax inti trid tara l-bniedem fil-kumplessità tiegħu.

ONOR. CLYDE PULI: Appuntu! Il-punt li kont qed nagħmel jien hu li jekk tagħmel proċedura fuq xi ħadd u mhux fuq ieħor, qisha se tirrifletti. Qed ngħid dan biex in-nies ma titfagħlhom l-ebda tebgħa. Ikun hemm żewġ domandi standard li jkunu hemmhekk dejjem

ONOR. CARMELO MIFSUD BONNICI: Din hija proċedura għal kulħadd.

ONOR. CLYDE PULI: Għaliex għandi nitfa’ qisu dubju fuq xi ħadd li fuq dan staqsejtha u fuq dan le? Dak hu l-punt tiegħi. 

ONOR. EDWARD ZAMMIT LEWIS: Imma dak hu d-dover tagħna hawnhekk. 

IĊ-CHAIRPERSON: L-Onor. Clayton Bartolo.

ONOR. CLAYTON BARTOLO: Mit-tax return lanqas tieħu idea tas-sitwazzjoni ta’ dak li jkun. Mit-tax return ma toħroġ assolutament xejn. Jekk vera rridu nikkonsidraw xi ħaġa - u naqbel maċ-Chairperson hawnhekk li tkun waħda mill-mistoqsijiet, m’hemmx għalfejn tidħol bħala parti mill-proċedura – hi li pereżempju għall-argument nitolbuh kondotta tal-Pulizija u referenza bankarja li għandha ħafna iktar valur minn sempliċi tax return. Imma tax return ma turik assolutament xejn. Sempliċement turik kemm ikun qala’ f’sena partikolari. Però once again, għalhekk hemm il-mistoqsijiet. Kieku m’hemmx mistoqsijiet konna niġu hawnhekk u nkunu sempliċement rubber stamp, però m’aħniex hekk. 

IĊ-CHAIRPERSON: Qed nifhem lill-Oppożizzjoni u l-Membri li tkellmu li dan kollu qegħdin nagħmluh biex ikollna proċedura tajba biex namministraw l-affarijiet sew, però ejja nħalluha għal-lum, u niddeċiedu li aħna liberi li nitolbuhom f’kull domanda li rridu nagħmlu minn hawnhekk ‘il quddiem, imbagħad ovvjament on a case by case basis nimxu b’dak il-mod. S’issa l-ewwel esperjenza wrietna - veru mhux foolproof, naqbel miegħek Onor. Puli - li bid-domandi u r-risposti m’għalaqniex it-twieqi kollha. Il-membri kollha taż-żewġ naħat fl-opinjoni tiegħi għamlu domandi tajbin ħafna, u sibna persuna fl-ewwel każ li kien receptive u wieġeb tajjeb ħafna wkoll. Biex inkun ċar, mhux neċessarjament se jkunu kollha plain sailing. Il-prinċipji qegħdin hemm, qegħdin naqblu fuqhom kollha u allura nimxu ‘l quddiem on a case by case  basis. Ngħaddu issa għall-item li jmiss.


SMIGĦ FIR-RIGWARD TA’ NOMINI TA’ AMBAXXATURI

Nomina ta’ Dr Stefano Carlo Buontempo bħala Ambaxxatur ta’ Malta għall-Portugall

IĊ-CHAIRPERSON Fil-konfront ta’ Stefan Buontempo a tenur tal-artikolu 48(B), subartikolu 1 tal-Att nru.II tal-2018 irċevejt in-nomina min-naħa tal-Ministru, però mbagħad permezz ta’ email datata 14 ta’ Marzu, 2008 il-Ministru Carmelo Abela qalli li jixtieq li n-nomina ta’ Stefan Buontempo tiġi kkonsidrata fi stadju ulterjuri. Jiġifieri n-nomina qegħda hemm, però mhux ġej quddiemna llum imma ġej quddiemna fi stadju ulterjuri. Ovvjament ninforma lill-Membri kollha tal-Kumitat dwar id-data meta se jkun ġej. Id-domandi diġà saru, però jekk hemm bżonn nistgħu nagħmlu domandi ulterjuri. (Interruzzjonijiet) Jien ma nara xejn ħażin li nħalliha sine die. 

ONOR. CARMELO MIFSUD BONNICI: Aħna għandna terminu meta nagħmlu d-domandi u hu għandu terminu biex jagħmel ir-risposti. Dawk ma ġewx osservati. L-għaxart ijiem m'osservahomx. Aħna osservajna l-ħamest ijiem.

IĊ-CHAIRPERSON: Dak li ġie nominat m’osservax it-terminu.

ONOR. CARMELO MIFSUD BONNICI: Dak li ġie nominat m’osservahomx. Jiġifieri kważi jaqbillu li tiġi rtirata mbagħad tiġi preżentata iktar ‘il quddiem. Għax hekk ġie li ma rrispondiex għad-domandi li għamilna.

ONOR. CLYDE PULI: Jiġifieri din tagħti l-opportunità li minflok għaxart ijiem iddum għaxar xhur biex jirrispondi? 

IĊ-CHAIRPERSON: Ngħidu aħna rajniha, però x’se nagħmlu? Se ntawwlu t-terminu li fih se jagħmel it-tweġibiet? Fhimt x’qed jgħid?

ONOR. HERMANN SCHIAVONE: Aħna m’għandniex data meta se jidher Stefan Buontempo, hux hekk? (Interruzzjonijiet) Mela ma jkunx aħjar li jirtiraha, imbagħad jerġa’ jinnominah il-Gvern minħabba li l-għaxart ijiem għaddew?

IĊ-CHAIRPERSON: Qed nifhem. 

ONOR. CLYDE PULI: Tista’ taħseb dwarha u tiġi b’deċiżjoni fil-laqgħa li jmiss? Biex ma niddiskutux lilha issa. 

IĊ-CHAIRPERSON: Li kont se nagħmel hu li t-terminu tiegħu kont se nagħtih xahrejn biex jagħmel ir-risposti, imbagħad naraw minn hemmhekk. Aħna f’xahrejn oħra anyway se nerġgħu niltaqgħu.

ONOR. CLYDE PULI: Qed nagħtuk id-dritta li tiddeċiedi fil-ġimgħat li ġejjin x’inhu l-aħjar mod li jista’ jsir.

IĊ-CHAIRPERSON: Imma jiena nikkonsulta magħkom.

ONOR. CARMELO MIFSUD BONNICI: M’għandix diffikultà fuq dan. L-unika ħaġa rridu noqogħdu attenti li l-prattika li qegħdin nagħmlu issa ma ddubilniex, fis-sens hemm ħamest ijiem u għaxart ijiem,  ma nispiċċawx aħna stess qegħdin inkissru l-proċedura li hemm hemmhekk. Għalija aħjar jekk tiġi rtirata. 

ONOR. ROBERT ABELA: Hemm artikolu 2(6).

IĊ-CHAIRPERSON: Iva, li qed jgħid itawwal jew iqassar kull terminu. Jiġifieri nagħtih xahrejn mil-lum.

ONOR. EMANUEL MALLIA: Hekk qegħdin niftehmu aħna bħala kumitat? 

IĊ-CHAIRPERSON: Bejn konxju ta’ dak li qed jgħid l-Onor. Mifsud Bonnici li kemm jista’ jkun inżommu mat-terminu. Aħna,  bl-għajnuna tiegħu u tal-Iskrivan tal-Kamra u l-Membri kollha konna skruplużi mat-terminu u nixtieq li ma tiġix prattika li kulħadd joqgħod jitlobna estensjoni, għax inkella tiġi stultifikata l-proċedura li wara kollox ġiet maqbula bejn iż-żewġ naħat tal-Kamra wara ħafna diskussjonijiet. Nistgħu niffissaw id-data tal-21 ta’ Mejju għaliex jien irrid nimxi fil-parametri tal-liġi. Nista’ nivverbalizzzaha? Il-kumitat ħa konjizzjoni tal-email datata 14 ta’ Marzu, 2018 fejn il-Ministru Carmelo Abela  indirizza email lis-sottofirmat fejn talab testwalment hekk:

“Nixtieq li n-nomina ta’ Stefan  Buontempo tiġi kkonsidrata fi stadju ulterjuri. Il-kumitat ħa konjizzjoni tal-artikolu 48(B), subartikolu 6 fejn il-kumitat jista’ fuq talba tal-Ministru li jkun ta l-avviż ta’ proposta dwar il-ħatra, itawwal jew iqassar kull terminu stipulat f’dan l-artikolu. Il-kumitat ħa deċiżjoni li jtawwal it-terminu biex in-nominat Stefan Buontempo iressaq ir-risposti għad-domandi diġà rivolti lilu minn dan il-kumitat sa nhar it-Tnejn 21 ta’ Mejju, 2018.”.

L-Onor. Hermann Schiavone.

ONOR. HERMANN SCHIAVONE: Jiġifieri aħna mhux qegħdin niddeċiedu li jsir is-smigħ fil-21 ta’ Mejju.

IĊ-CHAIRPERSON: Għaliex proċeduralment irid ikun hemm ir-risposta qabel ma nagħmlu l-hearing.  

ONOR. HERMANN SCHIAVONE: Jiġifieri mbagħad is-smigħ isir wara.

IĊ-CHAIRPERSON: Il-kumitat qed jitlob ukoll li din id-deċiżjoni tiġi komunikata mis-Segretarju ta’ dan il-Kumitat lill-ministru konċernat.  Onor. Abela, għalhekk waqaft.

ONOR. ROBERT ABELA: Id-domandi lil min nibagħtuhom?

IS-SUR RAYMOND SCICLUNA (Skrivan tal-Kamra): Lill-Ministru u lill-individwu.

IĊ-CHAIRPERSON: Lill-Ministru u lin-nominat Stefan Buontempo. 


Nomina tas-Sur Ronald Micallef bħala Ambaxxatur ta’ Malta għall-Etjopja u l-Unjoni Afrikana

IĊ-CHAIRPERSON: Sur Micallef, l-ewwel nett nirringrazzjak talli attendejt għal dan is-smigħ. Bħala Kumitat għall-Iskrutinju tal-Ħatriet Pubbliċi rċevejna ittra mill-Ministru għall-Affarijiet Barranin u Promozzjoni tal-Kummerċ datata 6 ta’ Marzu, 2018 fejn informana bin-nomina tiegħek biex tinħatar Ambaxxatur ta’ Malta għall-Etjopja u  l-Unjoni Afrikana. Sussegwentement inti ġejt notifikat ukoll mis-segretarju ta’ dan il-kumitat  b’domandi li għamlu l-Onor. Membri ta’ dan il-kumitat u li weġibt b’mod estensiv bil-miktub skont il-proċedura dettata mil-liġi. 

Ngħarrfek ukoll li din hija seduta awdjo-viżiva, jiġifieri dak li se jingħad hawnhekk ovvjament ikun qed jixxandar fuq l-istazzjon tal-Kamra tad-Deputati u qed jixxandar issa online ukoll. Jiena bħala Chairperson ta’ dan il-kumitat  rajt id-domandi  u r-risposti li kien hemm u xtaqt nibda billi nara jekk hemmx xi domandi o]ra mill-Onor. Membri jew addirittura kjarifiki fuq risposti li għamel in-nominat, is-Sur Ronald Micallef. Grazzi.

ONOR. CARMELO MIFSUD BONNICI: Bħala punt ta’ proċedura, naħseb id-domandi u r-risposti li għamilna se jsiru parti mill-atti.

IĊ-CHAIRPERSON: Hekk hu.

ONOR. CARMELO MIFSUD BONNICI: Se jsiru available ukoll gall-pubbliku.

IĊ-CHAIRPERSON: Jien assumejt li huma diġà, imma aħjar issir dikjarazzjoni li d-domandi u r-risposti li jagħmel dan il-kumitat huma parti mill-inkartament ta’ din il-proċedura u huma mil-lum ‘il quddiem aċċessibbli għall-pubbliku. Grazzi, Onor. Mifsud Bonnici. Qegħdin naqblu bħala Membri tal-Kumitat? (Onor. Membri: Iva) Hemm qbil fuq dan il-punt. Grazzi. 

Nistieden għal xi osservazzjonijiet jew domandi li għandhom il-Membri tal-kumitat.

L-Onor. Carmelo Mifsud Bonnici.

ONOR. CARMELO MIFSUD BONNICI: Naqblu li fil-karriera tiegħek huwa biss fl-2014 li ġejt impjegat fis-servizz tal-Gvern u inti ġentilment għamilt elenku tal-impjieg tiegħek b’mod kronoloġiku għad-domanda nru. 6. Inti mill-1982 sal-1989 kont qed taħdem mal-Gvern, però mill-1989 sal-2014 kont qiegħed barra minn Malta impjegat l-ewwel tal-Università  ta’ Londra mbagħad Surrey Language Training. Tista’ tgħidilna jekk kontx għadek taħt l-Università ta’ Londra jew le?

IS-SUR RONALD MICALLEF: Kif qegħdin naraw mit-titolu, meta kont student l-ewwel xogħol kien Surrey Language Training, kien xogħol tal-bidu tiegħi, imbagħad dħalt  bħala student għat-dottorat u bdejt naħdem formalment mal-Università ta’ Londra, Institute of Education mill-1994 sas-sena 2000, jiġifieri qattajt sitt snin fl-Università ta’ Londra. Matul dawk is-snin kont sekondat mal-BBC wkoll u ġejt lura Malta bħala Direttur tal-British Council fis-sena 2000. 

ONOR. CARMELO MIFSUD BONNICI: Fl-Università ta’ Londra kont qed tagħmel xi riċerka?

IS-SUR RONALD MICALLEF: Kien fuq metodi ġodda u differenti ta’ tagħlim fl-Afrika b’mod speċifiku għall-Mozambique li dak iż-żmien kienet fiż-żmien ta’ wara l-gwerra u konna qegħdin nibnu sistema edukattiva ġdida mix-xejn. Konna qed inbiddlu x-xogħol ta’ suldat għal xogħol ta’ għalliem u r-riċerka tiegħi kienet fuq kif nistgħu nibnu sistema ta’ malajr u b’saħħitha għat-tagħlim fil-Mozambique. 

ONOR. CARMELO MIFSUD BONNICI: Però mbagħad minn dak li qed nara ġejt Direttur tal-British Council hawn Malta għal seba’ snin hux hekk.

IS-SUR RONALD MICALLEF: Hekk hu.

ONOR. CARMELO MIFSUD BONNICI: Imbagħad fl-2007 erġajt mort in-Namibia. X’kienet il-funzjoni tiegħek fin-Namibia bħala Director British Council? Aħna għamilnilek domandi twal dwar it-tagħlim tal-Ingliż għall-Forzi tal-Ordni. Tista’ tispjegalna x’xogħol għamilt hemmhekk bħala Direttur u anke x-xogħol li għamilt hawn Malta?

IS-SUR RONALD MICALLEF: Ħalli nibda minn Malta. Ix-xogħol tal-British Council huwa soft diplomacy, jippreżenta l-viżjoni tar-Renju Unit permezz tal-edukazzjoni, kultura, xjenza u higher education. Matul is-snin li kont f’Malta dak ix-xogħol sar speċjalment fil-qasam tat-tagħlim tal-Ingliż, fl-arti u l-kultura u fl-ischolarships li konna nagħtu dak iż-żmien taħt l-iskema Chevening fejn konna nagħtu bejn wieħed u ieħor 15-il scholarship fis-sena. 

ONOR. CARMELO MIFSUD BONNICI: Kienet Archbishop Street dak iż-żmien hux? 

IS-SUR RONALD MICALLEF: Fiż-żmien li kienet Archbishop Street jien kont hemmhekk ukoll, imbagħad marret l-Ambaxxata Ingliża. Jiena ħriġt mill-Ambaxxata Ingliża għax dak iż-żmien il-policy kienet li tkun barra mis-sistema tal-Foreign & Commonwealth Office  u llum il-ġurnata qegħda fiċ-Chamber of Commerce fejn ħadtha jien dak iż-żmien. 

In-Namibia huwa pajjiż interessanti ħafna. Ir-rwol tal-Ingilterra fin-Namibia huwa wkoll wieħed ambizzjuż. In-Namibia llum il-ġurnata tħares ħafna lejn iċ-Ċina u lejn pajjiżi oħrajn, allura primarjament ikun hemm soft diplomacy mill-ġdid, li nkunu viċin il-Gvern f’dak li għandu x’jaqsam mat-tagħlim tal-Ingliż, higher education u arti u kultura. 

ONOR. CARMELO MIFSUD BONNICI: Qed ngħid sew li inti fl-esperjenza tiegħek għamilt żmien sew l-Afrika?

IS-SUR RONALD MICALLEF: Hekk hu.

ONOR. CARMELO MIFSUD BONNICI: Jiġifieri kont il-Mozambique u kont in-Namibia.

IS-SUR RONALD MICALLEF: Bħala pajjiżi għoddejthom, fil-fatt naħseb huma 16-il pajjiż. Għext għat-tul fi tliet pajjiżi, ħdimt għat-tul, bejn wieħed u ieħor, fi tmien pajjiżi, però kelli responsabilità f’50 pajjiż. Però bħala esperjenza diretta fejn ngħid verament għandi esperjenza siewja hija fl-Etjopja, fin-Namibia u fil-Mozambique. 

ONOR. CARMELO MIFSUD BONNICI: Jirriżulta li inti għandek ċittadinanza doppja.

IS-SUR RONALD MICALLEF: Hekk hu. 

ONOR. CARMELO MIFSUD BONNICI: Għandek ċittadinanza Maltija u Irlandiża. X’inhi l-pożizzjoni tiegħek dwar iċ-ċittadinanza Irlandiża?

IS-SUR RONALD MICALLEF: Kont miżżewweġ, iż-żwieġ spiċċa fis-sena 2000.

ONOR. CARMELO MIFSUD BONNICI: Tapprezza li jekk int se tirrappreżenta lil pajjiżna għandu jkollok ċittadinanza Maltija biss u mhux ċittadinanza ta’ pajjiż ieħor. Jiġifieri tikkonsidra li tirrinunzja ċ-ċittadinanza Irlandiża tiegħek?

IS-SUR RONALD MICALLEF: M’għandi l-ebda oġġezzjoni għax ili ma mmur l-Irlanda, la għandi bank account, m’għandix rabtiet, lanqas ties romantiċi. Jiġifieri jekk dik hija l-ħtieġa, assolutament m’għandix problema. Hija xi ħaġa li żammejtha bla ebda rilevanza prattika.

ONOR. CARMELO MIFSUD BONNICI: Jiġifieri inti qed tgħidilna li beħsiebek tirrinunzja għaliha jew le?

IS-SUR RONALD MICALLEF:  Lest li nagħmilha bla ebda problema.

IĊ-CHAIRPERSON: L-Onor. Robert Abela.

ONOR. ROBERT ABELA: Nixtieq nagħmel punt. Jiena ma nafx minn fejn toħroġ din li qed isejjaħ ħtieġa. Jiena nifhem li għandna rwol ta’ skrutinju bħala kumitat, però ma naħsibx li għandna nimponu jew nissuġġerixxu kondizzjonijiet li mhumiex neċessarji jew meħtieġa għall-kariga li qed tiġi skrutinizzata u għall-individwu li qed jiġi skrutinizzat. Sakemm ma jirriżultax xi rekwiżit legali li jagħmel hekk, naħseb dik hija għażla tal-individwu li bħala kumitat m’għandniex nimponu fuqu. 

IĊ-CHAIRPERSON: L-Onor. Emanuel Mallia.

ONOR. EMANUEL MALLIA: Naħseb id-domanda tista’ ssir mill-Onor. Mifsud Bonnici, però ma jfissirx li din hija deċiżjoni ta’ dan il-kumitat. Jiġifieri se mai wieħed għandu jiddiskutiha biex naraw jekk hijiex xi kondizzjoni sine qua non.

ONOR. CARMELO MIFSUD BONNICI: Jiena kull ma  staqsejt jekk jikkonsidrax li jċedi. 

ONOR. ROBERT ABELA: Bdejt hekk, imbagħad komplejt....(Interruzzjonijiet)

ONOR. CARMELO MIFSUD BONNICI: Skużi ftit. Dan huwa kumitat ta’ skrutinju, jiġifieri d-dmir tagħna rridu nagħmluh. Dawn huma nies li qegħdin jirrappreżentaw lil pajjiżna, u  jekk xi ħadd jiddubita mil-lealtà tagħhom jew tqum xi kwestjoni għada pitgħada, il-pożizzjoni għandha tkun ċara. Naħseb inti tapprezza din il-ħaġa wkoll. 

IĊ-CHAIRPERSON: Jien ħadtha li hija domanda. Ma ħadthiex li hija kondizzjonali għal xi approvazzjoni.

ONOR. ROBERT ABELA: Kienet domanda li mxiet lejn statement.

IĊ-CHAIRPERSON: Issaħħet ftit as we go along. Irrid ngħid ukoll li hija domanda pertinenti għax irriżultat mir-risposti li ta l-istess Sur Micallef. Is-Sur Micallef weġibha mingħajr eżitazzjoni dwar l-intenzjonijiet tiegħu, ejja npoġġuha hekk u nistgħu nimxu minn hemmhekk. Qegħda wkoll verbalizzata, u  dan kollu huwa  recorded u nistgħu nkomplu għaddejjin.

IS-SUR RONALD MICALLEF: Nista’ nassigura li m’għandi l-ebda rabta ma’ dak il-pajjiż u lanqas bħala viżiti regolari, mhuwiex pajjiż li żammejt xi rabta miegħu mis-sena 2000 ‘il hawn. 

ONOR. CARMELO MIFSUD BONNICI: Fid-domanda nru. 5 irreferejtek għall-Cotonou Agreement. Kif taf, il-Cotonou Agreement huwa importanti ħafna fil-proċess tar-rabtiet bejn l-Unjoni Ewropea u l-Kontinent Afrikan. Inti ġustament irrimarkajt li hemm pajjiżi oħrajn li mhumiex ġejjin mill-Unjoni Ewropea. Forsi nistgħu naqblu li huwa fl-interess tal-Unjoni Ewropea li jkollha rabtiet aqwa ma’ pajjiżi tal-Afrika u b’mod partikolari anke għal pajjiżna għal raġunijiet varji. Għalkemm weġibt b’mod elokwenti fuq is-suġġetti l-oħrajn kollha indirizzati, fuq il-Cotonou Agreement jien personalment xtaqt nara ftit iktar ideat daparti tiegħek u anke ftit viżjoni għaliha. 

Ngħid dan għax il-Cotonou Agreement jiskadi fl-2020, jiġifieri kull ma għandna huma sentejn oħra, però se jerġa’ jitla’ lura għad-diskussjoni fl-Unjoni Ewropea u dan, jekk m’iniex sejjer żball, se jkun it-tielet darba li se nerġgħu niltaqgħu dwaru. X’viżjoni għandek għall-Cotonou Agreement? X’taħseb li pajjiżna għandu jikteb jew idaħħal jew jixħet rasu fuqha, apparti dak li inti ktibt hawnhekk biex il-Cotonou Agreement ikollu iktar suċċess jew possibilità ta’ iktar suċċess milli kellu s’issa fiż-żona tar-relazzjonijiet bejn l-Unjoni Ewropea u l-Kontinent Afrikan?

IS-SUR RONALD MICALLEF: Naħseb nista’ nagħti eżempju wieħed għax naħseb huwa eżempju ċar ħafna. Waħda mill-problemi tal-agreements li għandna bħalissa mal-Afrika, speċjalment minħabba l-EPA, huma prodott dirett tal-Cotonou Agreement, jiġifieri nafferma li l-Cotonou wassal għall-EPA, jiġifieri trid tmur għall-għeruq tas-sitwazzjoni, hi li llum il-ġurnata fl-Afrika qegħdin f’sitwazzjoni li minħabba l-agreements li għandna bħala l-Ewropa pajjiżi bħall-Ghana li għandhom il-klima, l-art u s-sitwazzjoni kollha biex ikollhom agrikoltura tat-tadam, illum il-ġurnata ma jistgħux jesportaw prodotti tagħhom lejn l-Ewropa jekk ikunu proċessati. Dan huwa vantaġġ għal Malta  għax għandna kumpaniji Maltin li qegħdin jesportaw prodotti tat-tadam proċessati lejn il-Ghana, imma kif wieħed jista’ jinduna, ma nistgħux nibqgħu nitkellmu mal-Afrika u għandna issues mal-Afrika fuq l-immigrazzjoni li fl-aħħar mill-aħħar hija nuqqas ta’ xogħol, meta huma dawn l-agreements stess li qegħdin iwasslu għall-bdiewa li mhumiex qegħdin imexxu f’pajjiżhom stess. 

Din kawża speċjalment tal-European Agricultural Policy. Kollox ma’ kollox, meta nkitbu 20 sena ilu, dawn l-agreements kienu validi u kellhom ir-raġunijiet tagħhom, illum il-ġurnata huma element fil-fenomenu tal-migrazzjoni għax in-nies ma jistgħux jaslu li jipproduċu t-tadam, però il-valur mhuwiex fit-tadam, imma fl-ipproċessar. 
Eżempju ieħor ċar ta’ dan huwa l-kafe. Illum il-ġurnata jekk pajjiż bħall-Etjopja kapaċi jkollu waħda mill-aqwa linji tal-ajru, il-mistoqsija ovvja  hi kif ma jistgħux jesportaw il-kafe at a value added price. Ir-raġuni hi litteralment li l-liġijiet u l-agreements li għamilna l-Ewropa ma’ dawn il-pajjiżi jżommuhom milli jagħmlu l-value added, għax malli jkun ipproċessat il-prodott, ma jistax jidħol fis-suq tagħna. Jiġifieri Cotonou huwa fl-interess tagħna l-ewwel nett minħabba l-fenomenu tal-migrazzjoni li għandna bżonn noħolqu x-xogħol, però huwa fl-interess tagħna li jipproduċu, minħabba l-fatt li s-saħħa tagħna ġo l-Ewropa vis-à-vis l-Afrika huwa l-fatt li aħna l-ewwel port marittimu – veru hemm Pireaus fil-Greċja – serju, allura m’għandhiex tkun problema għalina li Malta tkun il-logistic hub għall-Afrika biex jidħlu prodotti proċessati hawnhekk, minn Malta. Aħna nistgħu noffru l-laboratorji, il-quality control u EU standards. Fil-fatt huwa fl-interess tagħna bħala Malta li ...(Interruzzjonijiet)
IĊ-CHAIRPERSON: Fejn tidħol EU certification ukoll.

IS-SUR RONALD MICALLEF: Mela kollox ma’ kollox il-Cotonou mhuwiex ta’ ġid, la għall-Afrika, u wisq inqas għal Malta.

ONOR. CARMELO MIFSUD BONNICI: Allura kif nistgħu nirrenduh iktar ta’ ġid? Dan reġa’ tiela għad-diskussjoni, allura jien inħares lejk minn pożizzjoni li tkun focal point, li inti tista’ tara iktar l-affarijiet. Hemmhekk allura l-pariri, l-ideat, is-suġġerimenti huma importanti. Kif inti ċertament taf, il-Ministru kkommetta ruħu li se jagħmel ambaxxata fil-Ghana.

IS-SUR RONALD MICALLEF: U fl-Etopia.

ONOR. CARMELO MIFSUD BONNICI: Jien smajtu jgħid li fil-Ghana.

IS-SUR RONALD MICALLEF: Iva, l-ambaxxata se tkun fil-Ghana.

IĊ-CHAIRPERSON: Bħala physical presence qed jgħid.

ONOR. CARMELO MIFSUD BONNICI: Mhux għalik qed ngħidu, imma qed ngħidu li nagħmlu ambaxxata, high commission f’dik il-parti. Però ovvjament hemm lok ta’ żvilupp ikbar fl-Afrika, u fl-istess ħin hemm lok ukoll ta’ żvilupp ikbar, mhux biss fid-diplomazija imma fir-relazzjonijiet tal-kummerċ. Hemmhekk tagħmlilna l-ġid in the long term fl-affarijiet. Fir-risposta tiegħek hawnhekk inti qed għidt hekk:

“Niftakru li Malta wkoll ħadet inizjattiva importanti fil-Valletta Migration Summit 2015, illi kien ftehim li kien ħaqqu wisq aktar għarfien fl-Afrika. Hawnhekk in-nuqqas ta preżenza f’Addis Abeba inħasset.”

Tista’ tgħidilna ftit iktar dwarha din jekk jogħġbok?

IS-SUR RONALD MICALLEF: Bil-qalb kollha. Il-Valletta Summit kien uniku għal Malta. Kienet opportunità tajba ħafna li pereżempju, fl-Etopia ħoloq baġit ta’ €7 miljuni biex iwassal għal partnerships għall-SMEs. Dan kien preċiżament dak li għandu bżonn il-business Malti, li jkun hemm fondi Ewropej li jgħinu intrapriża żgħira u medja. Aħna ma stajniex nużaw dawk is-somom minħabba l-fatt li l-procurement u l-entry għal dawk il-flus kellu jsir bilfors ġo Addis Abeba. Mela għandek sitwazzjoni fejn hemm il-fondi tal-Komunità Ewropea, u hawnhekk qed nitkellmu fuq €7 miljuni. Jumejn ilu infetaħ baġit ġdid tal-Unjoni Ewropea, li se jitħaddem minn Addis Abeba, ta’ €5 biljuni, biex jitwaqqfu dawn il-businesses sabiex l-Afrika tieħu speċi ta’ marshall term, biex nużaw dak it-terminoloġija....

IĊ-CHAIRPERSON: Anke marbuta mal-immigrazzjoni, sabiex jindirizzaw il-problema at source.

IS-SUR RONALD MICALLEF: Assolutament! U anke bħala parti minn dinja multi-laterali, kompetizzjoni miċ-Ċina, mit-Turkija u mill-Gaul states. L-Ewropa qed tipprova tidħol fl-Afrika b’mod differenti milli għamlet bil-goff bl-EPAs. Jekk Malta m’aħniex hemmhekk il-businessman Malti ma jistax iressaq proposti, għax il-proposti rridu nilqagħu aħna Malta, però nippreżentawhom ġo Addis Abeba. Dik il-ħolqa, jekk mhijiex hemm, ma nistgħux ingawdu minnha.

ONOR. CARMELO MIFSUD BONNICI: L-aħħar domanda tiegħi hija marbuta mal-Commonwealth. Kif taf għadna kif iċċelebrajna Commonwealth Day. Hemm din id-diskussjoni dwar x’tista’ u x’ma tistax tagħmel il-Commonwealth illum. Għandek numru ta’ pajjiżi li huma fil-Commonwealth li huma fil-kontinent Afrikan. X’taħseb inti? Kif tħares lejn involviment fil-Commonwealth? Hemm forsi eklissi da arti tas-sitwazzjoni li l-Unjoni Ewropea llum hija tant b’saħħitha li l-Commonwealth m’għandha ebda possibilità ta’ żvilupp tajjeb, speċjalment proġetti mhux biss marbutin ma’ affarijiet kulturali, imma l-iktar mal-istruttura tal-liġi, ma’ dak li jissejjaħ good governance, ma’ affarijiet li huma marbutin mar-rule of law, il-qrati, u dawn l-affarijiet kollha, fejn jekk inti tmur f’post partikolari, ovvjament kif nafu m’hemmx daqshekk din il-kultura partikolari?

IS-SUR RONALD MICALLEF: Il-Commonwealth huwa importantissimu għal Malta. Ir-raġunijiet huma dawn. Interessanti ħafna li jekk tidħol ġo ministeru fil-Ghana, essenzjalment qisek dħalt ġo ministeru f’Malta. Anke l-arkitettura tal-post huwa l-istess, għax bħala eks kolonji, d-disinn ta’ ministeru kien eżatt bħall-ministeri tagħna.

IĊ-CHAIRPERSON: Ovvjament m’intix qed tirreferi għall-bereġ.

IS-SUR RONALD MICALLEF: Fis-sens li l-artikettura tifimha mill-ewwel. Mhux biss l-arkitettura fiżika, imma l-artikettura ta’ segretarji permanenti, l-arkitettura ta’ Estacode, l-istruttura amministrattiva. Il-Commonwealth għalina huwa importantissimu. Din hija xi ħaġa li fl-Etjopia pereżempju ma teżistix, għax l-Etjopia qatt ma kienet kolonizzata allura m’għandniex dawk il-punti ta’ konverġenza li għandek ġo pajjiż tal-Commonwealth. 

Illum il-ġurnata l-Commonwealth huwa suġġett għall-qalbi ħafna fis-sens li Brexit awtomatikament ifisser għalija opportunitajiet kbar għal Malta! Fil-fatt jien hawnhekk għandi elenku ta’ 14-il punt dwar dawn l-opportunitajiet imma mhux se nidħol fihom mingħajr permess tagħkom. L-ewwel nett ħafna mill-pajjiżi Afrikani llum il-ġurnata huwa fl-interess tagħhom li jfittxu malajr, sal-appuntament tal-Brexit, Marzu tal-2018, il-partner ġdid ġol-Ewropa. Ir-raġunijiet huma sempliċi. Jekk inti esportatur tal-inbid fl-Afrika t’Isfel, inti imdorri tesporta lejn l-Ingilterra. Madwar l-esportazzjoni tal-inbid għandek l-avukati li jaħdmu f’dak il-qasam li huma speċjalizzati, għandek letters of credit, għandek il-banek. Mela, għal 150 sena kellek trade route stabilita. Dik it-trade route spiċċat. Issa mhux se jkun il-kas li l-Afrika t’Isfel se tesporta l-inbid tagħha lejn l-Estonia għal raġunijiet ta’ ġeografija u kompetizzjoni. Ma nimmaġinax li l-Italja, Spanja u Franza se jkunu aġevoli wisq lejn l-inbid tal-Afrika t’Isfel. Mela hawnhekk għandna eżempju ċar kif fl-industrija tal-inbid aħna għandna vantaġġ li nistgħu naħdmu mal-Ingilterra, u mhux f’kompetizzjoni, imma f’kollaborazzjoni, fejn aħna nibnu dik l-industrija bħala logistic point of entry. L-inbid huwa eżempju, imma jgħodd l-istess għal kwalunkwe prodott. Għandek iċ-chocolate cocoa mill-Ghana. 

Irridu niftakru wkoll li fl-aħħar mill-aħħar l-Afrika qed tgħid li din tal-Brexit lanqas tant taffetwahom. Illum il-ġurnata l-ewwel nett għandha suq intern enormi u iktar qed naħdmu fuq is-suq intern ta’ tliett triljuni. Brexit għalihom mhux se jkollu xi impatt li se jagħqilhom ix-xogħol, imma għalina iva. Punt ieħor żgħir ħafna hu li kultant il-ġeografija tal-pajjiż hemm bżonn li narawha mil-lenti tas-South. Kull vapur li jitlaq minn Ghana għaċ-Ċina, li huwa l-ikbar suq, hija rotta marittima, però m’aħniex qed naħdmu biżżejjed li biex ngħidulhom jibdew jgħaddu l-prodotti minn hawn, en route lejn is-suq tagħhom fl-Italja, u minn hawnhekk jibqgħu sejrin il-Gibuti. Il-Ghana għandhom 40 miljun bħala ekonomija lejn l-Italja. 

IĊ-CHAIRPERSON: Gibuti qisu l-post loġistiku minn fejn jitilqu l-affarijiet?

IS-SUR RONALD MICALLEF: Hemmhekk tkun qbadt iċ-China route. Bħala sea time, bejn Malta u Gibuti, 12-il ġurnata biss għandna. Jiġifieri dawn ir-realtajiet fejn inpoġġu flimkien l-argument li aħna wkoll għandna servizzi legali, marittimi, imma ma poġġejnihomx flimkien ġo prodott.

ONOR. CARMELO MIFSUD BONNICI: Dan juri kemm l-importanza tal-insistenza tagħna biex fil-Kumitat tal-Affarijiet Barranin niddiskutu l-Brexit u l-effett tagħha. Hemm bżonn issir, għax meta tista’ dan id-diskors tifhem iktar il-potenzjal. Aħna qed inħarsu biss l-Ingilterra ma’ potenzjalitajiet oħrajn li hemm għad-dispożizzjoni, li għandna bżonn niddiskutu biex nagħmlu iktar nies aware minnhom, x’inhuma, x’mhumiex, u l-opportunitajiet li hemm disponnibbili. Grazzi.

IS-SUR RONALD MICALLEF: Nirringrazzjak. Hemm ħafna iktar punti, imma nieqaf hawn.

ONOR. CARMELO MIFSUD BONNICI: Bħala punt ta’ kjarifika, jekk jippermettili ċ-Chairperson, dwar iċ-ċittadinanza tiegħek tal-Irlanda. X’inhija l-pożizzjoni tiegħek?

IĊ-CHAIRPERSON: Din diġà ivverbalizzaha!

ONOR. CARMELO MIFSUD BONNICI: Qed nitlob kjarifika! Nista’?!

IS-SUR RONALD MICALLEF: M’għandi ebda sentiment emozzjonali u m’għandi ebda rabta uffiċjali. L-aħħar darba li mort hemmhekk kien fl-2000.

ONOR. CARMELO MIFSUD BONNICI: Qed nistaqsi bħala domanda. Nista’ nistaqsi bħala domanda jekk għandux l-intenzjoni li jirrinunzja għaliha?

IĊ-CHAIRPERSON: Diġà qalha!

ONOR. CARMELO MIFSUD BONNICI: Għalina hija importanti! Bħala Oppożizzjoni hija importanti!

IS-SUR RONALD MICALLEF: M’għandix oġġezzjoni li nagħmel hekk jekk dik hija meħtieġa! Però mhux se nitlaq lill-mara li hija Taljana minħabba ċ-ċittadinanza!

IĊ-CHAIRPERSON: Hawnhekk mhux qed nagħmlulek kondizzjonijiet, però vverbalizzajt l-intenzjoni tiegħek.

IS-SUR RONALD MICALLEF: M’għandi l-ebda oġġezzjoni. Nerġa’ nżid li din mhijiex xi ħaġa emozzjonali jew xi ħaġa li hija ta’ ħtieġa. It is an EU country wkoll, però jekk dik hija ħtieġa, m’għandix oġġezzjoni.

ONOR. CLAYTON BARTOLO: Sur President, jien personalment iktar nagħti weight lir-risposta numru disgħa fuq kemm huwa kapaċi jkun ambaxxatur tajjeb għal pajjiżna, milli lejn jekk għandux ċittadinanza doppja.

IĊ-CHAIRPERSON: Onor. Bartolo, ikkjarifikaha diġà! L-Onor. Mifsud Bonnici m’għamillux kundizzjoni. Ivverbalizzaha. Il-Liġi tgħidilna wkoll, fil-Klawsola 48B(5) li d-diskrezzjoni fl-aħħar mill-aħħar tispetta lill-Ministru. Aħna semmejniha, ġiet verbalizzata l-intenzjoni tiegħu u allura ma naħsibx li għandna nidħlu iktar fuq dan il-punt. Iktar rimarki? L-Onor. Hermann Schiavone.

ONOR. HERMANN SCHIAVONE: Irrid nikkjarifika li m’aħniex nivvintaw ir-rota. Hawn pajjiżi fid-dinja li anke jekk tkun eleġibbli għat-tieni ċittadinanza ma jħallukx tkun ambaxxatur.

IĊ-CHAIRPERSON: Jien fl-ebda mument ma għidt li d-domanda mhijiex pertinenti! Jien qed ngħid li mhijiex kundizzjonali għal dak li qed nagħmlu.

ONOR. HERMANN SCHIAVONE: Hekk hu.

IĊ-CHAIRPERSON: Però semmiha u rrisponda b’mod ċar. Jien għalija kien ċar. Kieku r-risposta kienet mod ieħor, kont ninkwieta anke forsi jien, imma tant kien kategoriku kif tkellem li ma naħsibx li ħalla xi sinjal ta’ dubju.

ONOR. CLYDE PULI: Mhijiex kundizzjoni. Il-Gvern huwa l-Gvern, il-maġġoranza f’dan il-Kumitat hija ta’ min hi, imma naħseb li hija leġittima li tistaqsi.

IĊ-CHAIRPERSON: Anzi, jien hekk qed ngħid!

ONOR. CLYDE PULI: F’xi ħin qisu ngħatat l-impressjoni li mhijiex domanda leġittima.

IĊ-CHAIRPERSON: Jiena? Anzi għedt mill-ewwel li kienet pertinenti.

ONOR. CLYDE PULI: Ħa nkunu ċari, għax irridu nirreġistrawha: Il-concern li jkollok ambaxxatur li għandu ċittadinanza doppja qiegħed hemm u hija reali!

IS-SUR RONALD MICALLEF: Inserraħ moħħ il-Kumitat bir-risposta li tajt.

ONOR. CLYDE PULI: Biex inkun ċar miegħek dan li qed ngħidu mhuwiex neċessarjament għall-kas tiegħek biss, imma jista’ jkun hemm każijiet bħala proċedura li ambaxxatur ikollu ċittadinanza doppja u ma naħsibx li hija ideali. Kif qal l-Onor. Schiavone, hawn pajjiżi li jiskwalifikawk minn public office jekk inti jista’ jkollok imqar rabta jew il-possibilità li inti tikwalifika għaliha!

IS-SUR RONALD MICALLEF: Kull pajjiż għandu r-regolamenti tiegħu. Fl-Awstralja ġrat lill-membri parlamentari li kellhom dual u triple citizenship li wasslet għar-riżenji. Imma dawk huma regolamenti differenti, f’kuntest differenti. Jidhirli li f’Diċembru li għadda fl-Awstralja qam l-argument. 

ONOR. CLYDE PULI: La bdejna bil-botti, nistgħu nkomplu: Mhux kull pajjiż ibigħ ċittadinanza, imma ċ-ċittadinanza hija importanti!

IĊ-CHAIRPERSON: Ir-risposta tiegħu, għalija, lil hinn minn rekwiżit u mhux rekwiżit, lili serħitli rasi.

Nirringrazzja lis-Sur Micallef.

IS-SUR RONALD MICALLEF: Nirringrazzjakom tal-interess. Ngħaddi kumment, li naħseb li huwa f’waqtu wkoll li wieħed mill-pajjiżi li ammirajt ħafna fl-aħħar ħames snin fir-riċerka tiegħi fuq dan il-qasam huwa l-Mauritius, fejn qaleb il-viżjoni ekonomika tiegħu mill-Indja u resaq iktar viċin tal-Afrika. Għamilha b’mod strateġiku, planned, cross-party approval li l-Afrika hija importanti. 
Naħseb li meta nħarsu lejn l-Afrika, għandna nħarsu fit-tul, għandna nħarsu lejn il-fatt li rridu jew ma rridux illum il-ġurnata aħna marbutin mal-Afrika. Ħafna mill-Maltin huma mill-Afrika wkoll. Aċċennajt diġà għall-adozzjonijiet. Huwa kontinent li mhuwiex ‘il bogħod, huwa parti minna, u għandna bżonn naħdmu iktar f’dak il-qasam. Għalija jkun unur kbir li nibni dawk l-ewwel sisien, però l-iktar importanti huwa li nħarsu lejn il-futur, inrawwmu ż-żgħażagħ ta’ 20 u 25 sena biex verament jistudjaw l-Afrika bħallikieku kienet l-Unjoni Ewropea għax illum il-ġurnata huwa mistħoqq li narawha b’dak l-interess u f’dak id-dettall.

IĊ-CHAIRPERSON: Nirringrazzjak ħafna.

IS-SUR RONALD MICALLEF: Nirringrazzjakom.

IĊ-CHAIRPERSON: Fir-rigward tat-Tielet Taqsima tal-Att II tal-2008, irridu niddiskutu biex nagħtu parir favur jew kontra l-ħatra. M’hemmx descending opinions, jew naħa jew oħra. Mit-thrust tal-argumentazzjoni u d-domandi li saru mill-membri ta’ dan il-Kumitat jidher li mhemmx oġġezzjoni għal din il-ħatra.

ONOR. CARMELO MIFSUD BONNICI: Aħna m’għandniex oġġezzjoni għalih. Rajnih kompetenti. Id-diffikultà tagħna hija li aħna nħossu, bħala linja ta’ prinċipju, li jekk hemm xi ħadd li se jkun ambaxxatur, għandu jkollu ċ-ċittadinanza Maltija biss. Mhux għax aħna kontra xi ħadd, però l-lealtà lejn il-pajjiż, għal ambaxxatur, jista’ jkun hemm xi ħadd ieħor b’kariga oħra li ma tkunx importanti, però għalina hija importanti u nixtiequ li din titwassal għand il-Ministru. 

Aħna fhimna wkoll li l-kandidat deher propens li jirtira jew jirrinunzja għaċ-ċittadinanza Irlandiża, li narawha pożittiva. 

IĊ-CHAIRPERSON: Hu wera wkoll li huwa maqtugħ minn dak il-pajjiż.

ONOR. CARMELO MIFSUD BONNICI: Iva, iktar u iktar.

ONOR. CLYDE PULI: Imma ċ-ċittadinanza għadha attiva.

ONOR. HERMANN SCHIAVONE: Dan jista’ jservi bħala preċedent għal darb’ oħra wkoll.
[bookmark: _GoBack]IĊ-CHAIRPERSON: Il-punt huwa pertinenti. Irrid ngħid li l-Oppożizzjoni qajmitu u huwa verbalizzat. Naħseb li kellu jqum u jiġi verbalizzat, tifhmuniex ħażin, però issa, fl-aħħar biċċa, rridu ngħidu jekk hux hux kulħadd favur tal-ħatra proposta, jew hemmx xi ħadd kontra.

ONOR. CLYDE PULI: Nerġa’ nirrepeti dak li qal l-Onor. Mifsud Bonnici li aħna m’għandniex oġġezzjoni għall-ħatra tas-Sur Micallef. Din in-naħa tal-Kumitat titolbok twassal il-ħsieb tagħna li ambaxxatur, fl-opinjoni tagħna, m’għandux ikollu ċittadinanza doppja.

ONOR.CLAYTON BARTOLO: Onor. Puli, qed tipproponi bidla għal-Liġi? Safejn naf jien, mil-Liġi ma joħroġx dan.

ONOR. CARMELO MIFSUD BONNICI: La darba qegħdin hawn biex napprovaw il-kandidati, allura qed naraw il-kriterji tal-għażla tal-kandidati.

IĊ-CHAIRPERSON: Proċeduralment, apparti dan id-dokument li huwa tassattiv, il-minuti, fejn intom ivverbalizzajtuha, se jingħaddu lill-Ministru wkoll. Hija verbalizzata. Hija pertinenti, tqajjmet, u ġiet verbalizzata.

ONOR. EMANUEL MALLIA: Fedina penali, reat, eċċ, ma staqsejnih xejn! Nistgħu nistaqsuh?

IĊ-CHAIRPERSON: Jien ħassejt li m’għandix nistaqsih.

ONOR.CLAYTON BARTOLO:  Hekk ħassejt ukoll. Milli rajt qisha kienet ċara. 

IĊ-CHAIRPERSON: Nimxu? Se naqra l-ittra. Ara jekk taqblux. Ovvjament dan li se naqra huwa bbażata fuq l-iskeda:

“20 ta’ Marzu 2018

Ministru Carmelo Abela,

Il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra proposta ta’ Ronald Micallef bħala Ambaxxatur ta’ Malta għall-Etjopja u l-Unjoni Afrikana, u wara li qies ir-riżultati tas-smigħ ta’ qabel il-ħatra, iddeċieda li jagħti parir favur il-ħatra proposta.”

Il-minuti ta’ din il-laqgħa jmorru ma’ din għand il-Ministru, għax il-Liġi hekk qed titlob.

ONOR. CARMELO MIFSUD BONNICI: Jekk kemm-il darba ma jsirx hekk, allura aħna, bħala Oppożizzjoni, niktbu ittra direttament lill-Ministru Abela u ngħidulu li l-pożizzjoni tagħna hija hekk, hekk u hekk. Naħseb li kważi aħjar jekk nagħmlu hekk, sabiex tkun ċara s-sitwazzjoni.

ONOR. CLINT CAMILLERI: Però l-proċedura hija stabilita bil-Liġi.

IĊ-CHAIRPERSON: Nistgħu ngħaddu l-minuti lill-Ministru? 

ONOR. EMANUEL MALLIA: Jekk iridu jagħmlu hekk, m’hemm xejn ħażin.

IĊ-CHAIRPERSON: Solvejniha: Klawsola 48B Subartiklu 5 tal-Kap 497jgħid hekk:

(5) Hekk kif jiġi konkluż is-smigħ ta’ qabel il-ħatra, skont dan l-artikolu, il-Kumitat għandu, sakemm ma jiddeċidix li għandu bżonn jiddiskuti jew jikkjarifika xi kwistjoni mal-Ministru, jagħti l-parir tiegħu lill-Ministru liema parir għandu jinkludi l-kontenut tal-formola li hemm fit-Tielet Taqsima tal-Ħames Skeda ta’ dan l-Att, u miegħu għandha tiġi annessa kopja tal-minuti tal-Kumitat relattivi għas-smigħ: ...”

Se tirriżulta minn hemm.

ONOR. EMANUEL MALLIA: Meta titla’ Parlament?

IĊ-CHAIRPERSON: Ma titlax Parlament. Ma tmurx plenarju. Iktar rimarki? (Onor. Membri: Le) Grazzi lill-membri tal-Kumitat. Għal-lum nistgħu naġġornaw.

Fit‑8.40 p.m. il‑Kumitat aġġorna għal data li kellha tiġi komunikata aktar ’il quddiem.

